
Huruma

Huruma inanong’ona, kuwa sasa imechoka,
Moyoni inasonona, yatamini kutoroka,
Kwa mambo inayoona, magumu kuvumilika,
Huruma usiondoke, zidi kutuhurumia.

Huruma usituache, tushike na  kutuweka,
Imani yetu ni chache, ndivyo tulivyoumbika,
Tusetiri tusichache, tusije tukaumbuka,
Huruma usiondoke, zidi kutuhurumia.

Japo hatustahili, msamaha tunataka,
Huenda tukabadili, tukapata kuokoka,
Waijua yetu hali, mtu kukamilika,
Huruma usiondoke, zidi kutuhurumia.

Kukosa na kupotea, mwanadamu kuhusika.
Lakini tunayo nia, twatamani kuokoka,
Kama watusaidia, twatumai kusafika,
Huruma usiondoke, zidi kutuhurumia.


